
У Вялікім Княстве Літоўскім рэлігія была надзвычай важнай часткай жыцця і 

пранікала ва ўсе сферы грамадства. Актыўная дзейнасць Царквы на парафіяльнай 
структурнай прыступцы з’яўлялася адлюстраваннем высокага ўзроўню культурна-
рэлігійнага жыцця мясцовасці. У XVI ст. са з’яўленнем замежных тытулаў Святой Рымскай 
імперыі на землях ВКЛ з’явіліся тытулярныя маёнткі, цэнтры якіх становяцца ядром 
фармавання некаторых магнацкіх рэзідэнцый. Тытул маёнтка меў фармальны характар, але 
тытулярнае ўладанне з’яўлялася каштоўным здабыткам для роду, павялічвала яго прэстыж. 
Тытул, як атрыбут, рабіў маёнтак адметным ад іншых. Сярод тытулярных маёнткаў 
вылучаліся тыя, якія можна разглядаць як магнацкія рэзідэнцыі.  

Адным з атрыбутаў магнацкай рэзідэнцыі, які надаваў сакральную легітымнасць 
уладзе феадала і з’яўляўся выразам яго свецкай магутнасці, была наяўнасць заможных 
царкоўных устаноў [11, с. 60]. Заможнасць прыхода забяспечвалася ўладарамі маёнтка 
шляхам фундацый, што стварала ўмовы для царкоўнай дзейнасці, уплывала на 
культурны ўзровень мясцовасці. Праз сваю заможнасць царкоўныя ўстановы здзяйснялі 
ў маёнтку рэпрэзентацыйныя функцыі. У сувязі з гэтым у межах мікрарэгіёна, які 
абмяжоўваўся ўладаннямі магната, выбудоўваліся своеасаблівыя стасункі паміж 
магнатам і царкоўным прыходам. На прыкладзе стасункаў, якія прасочваюцца ў 
Ляхавіцкім графстве разгледзім, як будаваліся ўзаемаадносіны паміж магнатам і 
Царквой у асобным буйным тытулярным маёнтку. 

Ляхавіцкі маёнтак, як буйное магнацкае землеўладанне роду Гаштольдаў, вядомы з 
XV ст. Тытулярным, займеўшы статус графства, ляхавіцкі маёнтак становіцца ў 1572 г., калі 
пераходзіць ва ўладанне графскага роду Хадкевічаў. Як толькі Ляхавічы перайшлі да 
Хадкевічаў, горад стаў рэзідэнцыяй ваяводы віленскага Яна Гераніма Хадкевіча. Функцыі 
рэзідэнцыі «графа на Ляхавічах» горад выконваў цягам двух стагоддзяў. Адпаведна, 
уладарамі надавалася ўвага стану мясцовых царкоўных устаноў. 

Апроч ляхавіцкага гарадскога прыхода, на землях графства дзейнічаў прыход у в. 
Голдавічы. Аднак у кантэксце дадзенага даследавання мы звернем увагу толькі на Ляхавіцкі 
гарадскі прыход, які, па-сутнасці, у маёнтку з’яўляўся галоўным и шырэй выконваў 
рэпрэзентацыйныя функцыі.  

Дакладных звестак аб перыядзе і акалічнасцях заснавання праваслаўнага прыхода ў 
Ляхавічах не выяўлена. Першыя згадкі аб наяўнасці і дзейнасці праваслаўнай царквы на 
ляхавіцкіх землях датуюцца сяр. XVI ст. Звязаныя яны з прывілеямі Жыгімонта Аўгуста 
ляхавіцкаму святару з царквы Св. Юрыя [4, арк. 621–622]. 

Будаўніцтва новай праваслаўнай царквы ў Ляхавічах пачалося, калі маёнтак перайшоў 
ва ўладанне графскага роду Хадкевічаў. Фундуш на яе ўзвядзенне быў выдадзены Янам 
Геранімам Хадкевічам 13 мая 1575 г. [5, арк. 68–70; 6, арк. 28–29; 10; 12]. Будынак царквы 
быў выкананы з драўлянага брусу, меўся бабінец, дах крыты гонтам. Вянчаў царкву адзін 
купал з жалезным крыжам [10]. Пасля 1596 г., ляхавіцкі прыход лічыўся ўніяцкім. 
Прыкметна, што ад часу ўзвядзення будынак ляхавіцкай царквы ніколі не зведваў 
разбурэнняў і не змяняў свайго знешняга выгляду. Графічная выявы ляхавіцкай царквы 
змяшчаецца на гравюры XVII ст., «Асада Ляхавічаў у 1660 годзе». Выява царквы цалкам 
супадае з прадстаўленым вышэй яе дакументальным апісаннем.  

Малюнак 1. – Фрагмент гравюры «Асада Ляхавічаў у 1660 годзе» з выяваю 

ляхавіцкай царква Св. Юрыя 

 
 

Па стане на 1680–1682 гг. колькасць душ у ляхавіцкім прыходзе дасягнула прыкладна 
1200 (на недакладнасць лічбы наводзіць тое, што ў выпадку Ляхавічаў і большасці іншых 
прыходаў у дакуменце пададзеныя круглыя лічбы) [1, с. 131–132]. Гэта 8-я пазіцыя па 
колькасці душ сярод прыходаў, якія прадстаўленыя ў актах генеральнай візітацыі за 
адзначаны вышэй перыяд (212 прыходаў). На падставе гэтага, можам сцвярджаць, што 
ляхавіцкі прыход з’яўляўся адным з буйных прыходаў ВКЛ. Свае пазіцыі прыход захоўваў 
да 1793 г. [5, арк. 68–70]. Агулам у Ляхавіцкім графстве колькасць вернікаў грэчаскага 
абраду складала 59,6%, што рабіла гэту канфесію дамінуючай у маёнтку. У саміх жа 
Ляхавічах доля ўніятаў з 52,2% хрысціян складала ўсяго 17,1%. 

Звестак аб зямельных уладаннях ляхавіцкага праваслаўнага прыхода ў сяр. XVI ст. у 
гістарыяграфіі не выяўлена. Аднак падтрымка праваслаўнай царквы ў Ляхавічах у сяр. XVI 
ст. ажыццяўлялася праз наданне ёй пэўных падатковых льгот [4, арк. 621]. 

З пераходам ляхавіцкага маёнтка ва ўладанне Хадкевічаў матэрыяльнае становішча 
праваслаўнага прыхода істотна змянілася да лепшага. Хоць прадстаўнікі роду, а таксама 
наступныя уладары Ляхавіцкага графства і належалі да каталіцкага веравызнання, у сваім 
маёнтку ўласнікі клапаціліся і пра царкву праваслаўную (пазней – уніяцкую). Паколькі 
Ляхавічы мелі статус родавай рэзідэнцыі, то і стан прыходу таксама ўплываў на статус 
графства. Да таго ж, уладар мусіў клапаціцца аб царкве большасці сваіх падданых. 

Ляхавіцкая царква мела падтрымку і атрымлівала забеспячэнне ад розных уладароў 
Ляхавіцкага графства. Так, фундушы на разнастайнае матэрыяльнае забеспячэнне былі 
атрыманыя ад: Яна Караля Хадкевіча ў 1592 г. і 1601 г. [9, арк. 990], Станіслава Сапегі ў 
1630 г. і 1635 г., Казіміра Лявона Сапегі ў 1636 г., Георгія Сапегі ў 1743 г [29, с. 131–132; 5, 
арк. 68–70; 6, арк. 28–29; 10; 12]. 

Агулам ва ўладанні ляхавіцкай царквы было: 
1) 5 валок зямлі. Надзел ляхавіцкай царквы не з’яўляўся суцэльным, а быў падзелены 

на 2 надзелы, якія дзяліліся на замеры. Першы надзел памерам у 2 валокі знаходзіўся побач 
з Ляхавічамі і падзяляўся на тры замеры ў розных месцах. Другі надзел памерам у 3 валокі 
знаходзіўся ў в. Падлессе і таксама падзяляўся на тры замеры ў розных частках.  

2) Пляцы ў Ляхавічах. У царкоўным падпарадкаванні было тры пляцы ў Ляхавічах, на 
якіх у розныя часы «сядзела» ад 6 да 8 агароднікаў (сярод іх згадваюцца хрысціяне, яўрэі і 
татары). 

Як адзначае даследчык Дз. В. Лісейчыкаў, у пераважнай большасці выпадкаў памер 
зямельнага надзелу ўніяцкага прыходу вагаўся ад 1,5 да 2 валок [3, с. 77]. Як бачым, 
наяўнасць у сваім распараджэнні 5 валок, г. зн. у 2,5 разы вышэй, чым па большасці 
прыходаў ВКЛ, выводзіла ляхавіцкі прыход на ўзровень заможных. Наяўнасць ва ўладанні 
царквы пляцаў з агароднікамі (з’яўлялася адметнасцю гарадскіх прыходаў) павышала 
ўзровень прыбыткаў царквы. 

Крыніцамі даходу для ляхавіцкай парафіі былі: 
1) Прыбытак ад земляробства. Дакладных лічбаў даходу парафіі ад земляробства ў 

вядомых актах візітацыі не прыводзіцца. Аднак трэба меркаваць, што, маючы 5 валок зямлі, 
ляхавіцкая парафія мела ад іх апрацоўкі і істотны даход, вышэйшы за сярэдні ўзровень (па 
суседніх дэканатах гэта 100–300 злотых у год [3, с. 78]). 

2) Фундушам Яна Караля Хадкевіча вызначаўся для прыхода сталы даход. Складаў ён 
50 коп грошаў з капшчызны (піцейны падатак, які спаганяўся за выраб і продаж алкаголю) 
Ляхавіцкага графства.  

3) Прыбытак ад пляцаў. Жыхары, чыі сядзібы знаходзіліся на царкоўных пляцах у 
Ляхавічах, мусілі выплачваць грашовыя павіннасці на карысць прыхода. На жаль, расклад 
павіннасцей у дакументах не пазначаецца.  

4) Бровар. Ляхавіцкі прыход меў уласны бровар, дзе адбываўся вольны (без выплаты 
падаткаў) выраб алкагольных напояў. 

Такім чынам, толькі стаўшы прыходам у тытулярнай рэзідэнцыі магнатаў, ляхавіцкі 
праваслаўны (уніяцкі) прыход атрымаў ад уладароў маёнтка істотнае матэрыяльная 
забеспячэнне рознага кшталту (зямельны надзел, пляцы ў горадзе, выплаты на сваю 
карысць). Агульныя ўладанні ляхавіцкай царквы ў параўнанні з іншымі парафіямі 
дазваляюць аднесці яе да заможных прыходаў ВКЛ. 

Маючы неблагое матэрыяльнае забеспячэнне, прыход ў Ляхавіцкім графстве меў 
падставы для дзейнасці і ажыццяўлення сацыяльна-культурных функцый ў маёнтку. 
Дзейнасці прыхода Ляхавіцкага графства ў сацыяльным рэчышчы – трыманне школы, 
дабрачынных устаноў (шпіталя) – у XVII–XVIII ст. не выяўлена. Асноўную дабрачынную 
дзейнасць у ляхавіцкім маёнтку ажыццяўляў Каталіцкі Касцёл. Але адзначым, што ў 1793 
г. пры ляхавіцкім прыходзе было закладзенае царкоўнае брацтва [5, арк. 68–70] (дзейнічала 
ў наступныя гады [6, арк. 28–29]), што стварала падмурак для дабрачыннай дзейнасці. 
Галоўная дзейнасць ляхавіцкага прыхода была скіраваная на захоўванне мастацкай 
спадчыны і фармаванню культурна-рэлігійнага асяродку. Прыход стагоддзямі назапашваў 
каштоўныя ўзоры мастацкай спадчыны. Інтэр’еры ляхавіцкай царквы былі багата 
дэкараваныя і ўпрыгожаныя сніцарскай працаю. У зборах знаходзіліся ўзоры ўнікальнага 
іканапісу, злотніцкія вырабы літургічнага посуду і культавых рэчаў, творы ліцця і 
кавальства, разнастайныя і шматлікія ўзоры мастацкага ткацтва. Ляхавіцкая царква 
захоўвала цудадзейны абраз, мела вялікі кнігазбор, што рабіла горад цэнтрам культурна-
рэлігійнага асяродку [1, с. 131–132; 5, арк. 68–70; 6, арк. 28–29; 10; 12]. Прэстыжны прыход 
надаваў прэстыжу маёнтку і адпаведна – яго ўладару. 

Аднак нягледзячы на сваю статуснасць, прыход у Ляхавічах у кан. XVIII ст. быў 
ліквідаваны. Падчас чарговай візітацыі 29 красавіка 1784 г. будынак ляхавіцкай царквы быў 
прызнаны нягодным для выкарыстання і царква была зачыненая [5, арк. 68–70]. Часова 
ляхавіцкі прыход пераносіўся ў в. Падлессе, дзе на месцы філіяльнай капліцы (пабудаваная 
па фундацыі графа Георгія Сапегі ў 1743 г. [10]) была ўзведзеная царква з тытулам Св. 
Троіцы і Св. Апосталаў Пятра і Паўла. У саміх жа Ляхавічах было вырашана пабудаваць 
новую царкву, дзеля чаго святару было дазволена выкарыстоўваць будаўнічы матэрыял з 
лясных угоддзяў Ляхавіцкага графства. Аднак праект застаўся не здзейсненым. Верагодна, 
гэта наўпрост звязана з асобаю ўладара Ляхавіцкага графства – Віленскім каталіцкім 
епіскапам І. Масальскім. Дададзім, што цягам XVII–XVIII ст. можна заўважыць змены ў 
веравызнанні сялянства, якія свядома пераходзілі ў каталіцызм (гэта тэндэнцыя 
прасочваецца па метрычных кнігах касцёла [7; 8], маюцца звесткі ў актах візітацыі [13, арк. 

105–111]. Дадзенаму працэсу спрыяў не толькі Касцёл, але і шляхта каталіцкага 
веравызнання [2]. Тым не менш, перанос прыходу з горада ў вёску (фармальна, прыход у 
вёсцы Падлессе ў дакументах называўся Ляхавіцкім) не паўплываў на яго стан: за царквою 
захоўвалася маёмасць, крыніцы даходу, падтрымліваўся культурны статус.  

Такім чынам, разгледзеўшы стасункі ўладароў Ляхавіцкага графства з Ляхавіцкім 
прыходам можна адзначыць наступнае: 

1) Як толькі, перайшоўшы ва ўладанне прадстаўнікоў магнатэрыі, ляхавіцкі маёнтак 
стаў тытулярным і набыў статус рэзідэнцыі, мясцовы прыход атрымаў шчырае 
матэрыяльнае забеспячэнне ад уладароў графства. Гэта вывела прыход на ўзровень 
заможных у маштабах ВКЛ; 

2) Дзякуючы матэрыяльнаму забеспячэнню, прыход займеў падставы для 
ажыццяўлення сацыяльна-культурных функцый ў маёнтку, што рабіла горад цэнтрам 
культурна-рэлігійнага асяродку ВКЛ. Прэстыжны прыход быў атрыбутам тытулярнага 
маёнтка як рэзідэнцыі прадстаўнікоў пануючай эліты. Праз сваю заможнасць і культурную 
значнасць царкоўная ўстанова здзяйсняла ў маёнтку рэпрэзентацыйныя функцыі, надавала 
прэстыжу ўладару маёнтка. 

3) Да кан. XVIII ст. прыход губляе сваё рэпрэзентацыйнае значэнне. Захоўваючы сваю 
маёмасць і падтрымліваючы культурны ўзровень, прыход з горда пераносіцца ў вёску 
(фармальна – часова, але на практыцы царква ў Ляхавічах так і не была адбудавана). Гэты 
факт сведчыць аб тым, што на той час уладар маёнтка (на той час Віленскі епіскап) не быў 
зацікаўлены ў наяўнасці прыходу грэчаскага абраду ў сваёй рэзідэнцыі. Варта засяродзіць 
увагу і на тым, што хоць уніяцкае веравызнанне было дамінуючым сярод насельніцтва 
маёнтка, пазіцыі Царквы ў кан. XVIII ст. не былі моцнымі: адзначаецца малая доля ўніятаў 
сярод месцічаў, заўважаецца тэндэнцыя да пераходу ў каталіцызм сярод сялян. 

